Ioan, y disgybl annwyl (4)

Roedd bywyd Iesu’n brysur. Er mwyn iddo gael llonydd i weddïo roedd rhaid iddo godi’n gynnar iawn pan oedd hi dal yn dywyll, gadael y tŷ a mynd i le unig. Ond hyd yn oed wedyn doedd dim llonydd i’w gael,

Dyma Simon a'r lleill yn mynd i edrych amdano, ac ar ôl dod o hyd iddo dyma nhw’n dweud yn frwd: "Mae pawb yn edrych amdanat ti!"

Dysgodd Ioan, o’r diwrnodiau cyntaf gyda Iesu, pa mor bwysig ydy gweddïo. Dydy gweddïo ddim yn rhywbeth naturiol. Mae’n anodd diffodd sŵn a phrysurdeb y byd o’n cwmpas ni, a chwilio am lonydd er mwyn cael siarad hefo Duw. Yn aml mae’n meddyliau ni’n crwydro wrth i ni drio gweddïo ond mae’n rhaid i ni ddal ati. Mae mynd i gwmni Duw, a gofyn am ei help i wynebu’r dydd, yn werthfawr iawn. Dydy Ioan ddim yn anghofio’r profiadau cynnar yma, ac yn y dyfodol roedden nhw’n help mawr iddo pan oedd yn wynebu treialon anodd. 

Doedd gan Ioan a’r disgyblion ddim amser i’w wastraffu, roedd na gynllun yn aros amdanyn nhw, 

 "Gadewch i ni fynd yn ein blaenau i’r pentrefi nesa, i mi gael cyhoeddi’r newyddion da yno hefyd. Dyna pam dw i yma." 39 Felly teithiodd o gwmpas Galilea, yn pregethu yn y synagogau a bwrw cythreuliaid allan o bobl. 

Ymhen blynyddoedd dyma mae Ioan yn ei ysgrifennu am Iesu,

Gwnaeth Iesu lawer o bethau eraill hefyd. Petai hanes pob un ohonyn nhw yn cael ei gadw, dw i ddim yn meddwl y byddai’r byd i gyd yn gallu dal yr holl lyfrau fyddai'n cael eu hysgrifennu!   (Ioan 21:25)
Roedd ei brofiadau cynnar yng nghwmni Iesu’n werthfawr. Roedd o’n lygad-dyst, nid yn unig i’r gwyrthiau, ond i’r dyn ei hun. Roedd o’n gweld Iesu o ddydd i ddydd, yn bwyta gyda fo, yn cysgu o dan yr un to, ac yn ei weld pan oedd o’n flinedig a sychedig. 
Os wyt ti’n rhannu tŷ hefo rhywun, ti’n dod i’w hadnabod yn dda. Naill ai ti’n cael ffrind am byth, neu ti’n dysgu’n fuan iawn na elli di oddef bod o dan yr un to â nhw. Mae pobl yn gallu rhoi sioe dda ymlaen dros dro, yn yr ysgol neu’r gwaith, yn y capel neu wrth siarad ar y stryd, ond mae hi bron yn amhosib cadw’r sioe i fynd am 24 awr y dydd, dydd ar ôl dydd. Mae’r person go iawn yn dod i’r wyneb yn ddigon buan. 
Roedd Ioan yn un o’r ychydig rai a welodd Iesu fel dyn ac fel Duw. Roedd o dal yn caru Iesu pan oedd o’n ei 90au, ac yn garcharor ar Ynys Patmos. Roedd o wedi gweld a phrofi pethau mawr, ond heb gael ei siomi.
Beth welodd a beth ddysgodd Ioan? Cafodd ei ddewis fel un o’r 12 disgybl ac felly roedd yng nghwmni Iesu y rhan fwyaf o’r amser. Byddai cael bod gyda Iesu am ddiwrnod yn siŵr o fod yn brofiad rhyfeddol, ond roedd Ioan hefo fo y rhan fwyaf o’r amser. Gwrandawodd ar Iesu’n dysgu ac elwa’n fawr wrth ddod i ddeall mwy am deyrnas Dduw. 

Dyn ni wedi darllen yn barod ei fod wedi gweld esiamplau di-ri o Iesu’n iacháu a thaflu allan ysbrydion aflan. Gwelodd Iesu hefyd yn cerdded ar y dŵr ac yn tawelu storm ar y môr. Meddylia o ddifri am funud, pa effaith gafodd y ddau brofiad olaf yna ar Ioan – pysgotwr, brawd i bysgotwr, mab i bysgotwr...bachgen oedd wedi arfer â pheryglon dŵr a thywydd gwael ers yn ifanc. Roedd o’n gwybod fod gwneud pethau fel yna y tu hwnt i allu unrhyw un dynol. Oedd, roedd o’n dechrau gweld mawredd person Iesu.

